
Wat is konsiliasie? 

 

Konsiliasie is ‘n proses om beide kante van ‘n geskil in ad idem te bring (om tot vergelyk te kan kom) 

nadat hulle ‘n dooiepunt bereik het. ‘Dooiepunt’ beteken dat ná pogings van onderhandeling, hulle 

steeds nie die probleem kan oplos nie. Gedurende konsiliasie, word van ‘n onafhanklike buiteparty 

gebruik gemaak om as mediator tussen die partygroepe op te tree. Die mediator is ooreenkomstig 

die WAV, ‘n Kommissaris van die KMKA of Bedingingsraad. 

 

Indien daar ‘n Bedingingsraad bestaan wat die sektor behartig waarbinne die werknemer diens 

verrig, sal die geskil verwys word na die BR, en as daar geen BR is nie moet die geskil verwys word na 

die Kommissie vir Mediasie, Konsiliasie en Arbitrasie (KMKA). 

 

By die konsiliasie vergadering sal die kommissaris met die twee strydende partygroepe vergader ten 

einde maniere te vind om die geskil te besleg tot tevredenheid van almal Die werkgewer en 

werknemer kan vrylik skik t.o.v. enige geskiloplossing soos voorgestel tydens die konsiliasie 

vergadering. ‘n Sertifikaat sal uitgereik word deur die kommissaris by afloop van die vergadering om 

aan te dui of die geskil besleg was of nie. Die kommissaris moet poog om die geskil te besleg binne 

dertig dae nadat dit na die KMKA verwys was. 

 

Indien die konsiliasie suksesvol is, word ‘n skikking bereik wat beide die partye moet navolg. Indien 

enige party die ooreenkoms verbreek mag die opponerende party aansoek doen by die Arbeidshof 

om die ooreenkoms ‘n hofbevel te maak. 

 

Werknemers mag verteenwoordig word deur ‘n medewerker of ‘n vakbond 

kantoorverteenwoordiger, ampsdraer of beampte (werkgesant). Die werkgewer mag verteenwoordig 

word deur ‘n werknemer van die besigheid of deur ‘n werkgewersorganisasie. Prokureurs word nie 

toegelaat nie, alhoewel dit tot u voordeel mag wees om voor die KMKA verhoor met ‘n 

arbeidsprokureur te konsulteer. 


